
書鮮于子駿楚詞後

作者：蘇軾　北宋

本作品收錄於《東坡全集�》

鮮于子駿作楚詞九誦以示軾。軾讀之，茫然而思，喟然而歎曰：嗟乎，此聲之不作也久

矣，雖欲作之，而聽者誰乎？譬之於樂，變亂之極，而至於今，凡世俗之所用，皆夷聲

夷器也，求所謂鄭衛者，且不可得，而況於雅音乎？學者方欲陳六代之物，弦匏三百五

篇，黎然如戛釜竈橦甕盎，未有不坐睡竊笑者也。好之而欲學者無其師，知之而欲傳者

無其徒，可不悲哉？今子駿獨行吟坐思，寤寐於千載之上，追古屈原、宋玉，友其人於

冥寞，續微學之將墜，可謂至矣。而覽者不知甚貴，蓋亦無足怪者。彼必嘗從事於此，

而後知其難且工。其不學者，以為茍然而已。元豐元年四月九日，趙郡蘇軾書。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

